
Aralarko Larre Irekiera ospatzeko
urteroko festa egingo dute Larraitzen
Abaltzisketako auzoan egun guztiko jaia antolatu du
Enirio-Aralar Mankomunitateak etzi; 140 abeltzainek
hogei mila abere igoko dituzte aurten mendiko larreetara

Luis Eraso berastegiarrak egurrarekin egindako lanak
erakusgai jarriko ditu Abaltzisketako pilotalekuan,
bihar arratsaldetik igande iluntzera bitarte  q4-5

Irurako 
trinketea 
eta taberna erabat
berrituko dituzte 
Taberna eta aldagelen zatia bota eta berria
egingo dute, frontoia eta trinketea lotu egingo
dituzte, eta balkoiak desagertu egingo dira q6

Jose Benito Ruiz argazkilariaren lanak Aranburu jauregian ikusi daitezke. HITZA

Gaur egun itxura hau du Irurako trinketeak. E. MAIZ

Ruiz argazkilariarekin
izadia maitatzeko aukera
eskainiko du Naturaldiak
Shole Martin antolatzaile taldeko kidea da; Aranburu jauregian Jose
Benito Ruizen argazki erakusketa inauguratuko dute gaur q2



Itzea Urkizu

Shole Martin Naturaldia jardu-
naldietako antolatzaileetako bat
da. Jose Benito Ruiz argazkilaria-
ren Naturaleza Humana erakus-
keta prestatzen ari da, Aranburu
jauregian. Maiatzaren 31 bitarte
izango da ikusgai.
Naturaldia jardunaldiak nola hasi zi-
ren? Zenbagarrena da aurtengoa?
Aurtengoa 22. Naturaldia izango
da. 90eko hamarkadaren bueltan
hasi ginen, eta garai hartan Zu-
mardiaren inguruan antolatzen
genuen guztia. Dena den, guk au-
rrera jarraitzen dugu urterokoa

antolatuz, zenbakiei begiratu
gabe; horrek ez nau gehiegi kez-
katzen. 
Urtero Tolosan izan al da Natural-
dia?
Bai, bai, beti hala izan da. Kontua
da, duela zazpi urte Gipuzkoako
Foru Aldundiak interes handia
erakutsi zuela guk antolaturiko
jardunaldien inguruan, eta he-
rrialdeko beste leku batzuetara
zabaldu nahi izan zuen. Orduz ge-
roztik itxiera ekitaldia ospatzen
genuen, Chillida Leku museoan.
Aurten, Chillida Leku itxita dago-
enez, Aquarium-ean ospatuko
dugu ekitaldia. 

Gaur bertan hasiko den Naturaldian,
natura maitatzen irakatsi diguten
haiek omenduko dituzue,ezta?
Egiazki, aurtengo helburua gu
guztiok natura maitatzeko eta ho-
beto ezagutzeko lan egin dutenak
gogora ekartzea izan da. Dibulga-
zioaren bidez erakutsi digute na-
tura zer den, eta hau dela eta, bes-
teak beste, Felix Rodriguez de la
Fuente omenduko dugu. Era be-
rean, naturaren inguruko zine-

maren alde egin dutenak ere go-
gora ekarriko ditugu; Wanda
Films edo  Nómadas del vientoren
making off-a. Bide beretik, Natio-
nal Geographic-ek, telebistaren
bitartez, etxeko sofaraino ekarri
dizkigu mundu osoko irudiak.
National Geographic-eko Cons-
tanza Ceruti esploratzaileak pro-

tzak gure eguneroko bizitzako es-
zena bat irudikatzen du. Dena
den, ezin da hau azaldu, argaz-
kiak ikusi gabe; irudiei begiratze-
an, hauetariko bakoitzak arreta
ematen du zerbaitengatik. Argaz-
kien indarrak, egiazkoak ez dire-
la pentsarazten dizu. Irudietan
naturako xehetasunak ikus dai-
tezke, eta Benitok, akaso mendira
edo hondartzara joaten garene-
an, hautematen ez ditugunak
ikusarazten dizkigu bere kamera-
ren bitartez. 
Jose Benito Ruizek ibilbide zabala
du.
Gauza mordoa esan daiteke gizon
honi buruz. Hasteko, bere curri-
culum-ean dituen sari eta aipa-

men guztiak. Niri, bereziki aipa-
garria iruditzen zait astebururo
internet bidez eskaintzen duen
argazkigintza ikastaroa. 10.000 la-
gunek jarraitzen dute. Bestalde,
oso garrantzitsua iruditzen zait
naturako argazkigintzan, lanera-
ko darabilen etika: denak ez du
balio, eta dekalogo moduko bat
dago. Jose Benito Ruizek zehatz-
mehatz jarraitzen du hau. Gaur
egun, estatuan lehena da aktibis-
moari dagokionez. SOS Litoral
izeneko kanpainarekin dabil, eta
nazioartean ezaguna egin da. Au-
rrez inork egin ez duen moduan
defendatzen ari da Iberiar penin-
tsula osoko kostaldea. Urte betez
lekuz leku joan da gizakiaren era-
soak aztertuz, eta argazkigintza-
ren bidez, babestu beharreko
hainbat zonalde izendatu ditu.
Lan hau aurten argitaratuko da
ziurrenik. 
Datorren asteartean eskainiko duen
Fotografía, arte y conservación hi-
tzaldian honen inguruan arituko al
da?
Bai. Argazkigintzaren bidez akti-
bista izate hori kontatuko du.
Bera bokazioz da aktibista, eta
sentitzen duelako egiten du egi-
ten duen lan guztia. Naturaldiak
22 urte hauetan hedadura handia
izan du, eta arlo honetan oso ga-
rrantzitsuak diren ahotsak izan
ditugu gurean. Honek, gerora jen-
deak Naturaldira etortzeko era-
karpena sentitzea dakar. Benito-
ren kasuan, ez zen halakorik ger-
tatu; deitu genionean, segituan
eman zigun baiezkoa, eta pozik
etorriko zela esan zigun. Are
gehiago, erakusketa asko ditu
Naturaleza Humanaz gain, eta
Tolosan hauetariko batzuk era-
kustea gustatuko litzaidake; ba-
ditu kalean erakustekoak dire-
nak, eta hori oso interesgarria
iruditzen zait. 

Shole Martin qNaturaldia jardunaldietako antolatzailea

Gaur bertan hasiko da Naturaldia. Aurten, izadia bera maitatzen irakatsi digutenak
omenduko dituzte, eta aktibismo horretan izen garrantzitsua da Jose Benito Ruiz
argazkilariarena. Aranburu jauregian bere erakusketa izango da ikusgai.

«Hitz batean, sentimendua da
argazki hauetan ikusten dena»

ITZEA URKIZU

Natura maitatzeko
urteetan lan egin
dutenak ekarriko
dituzte gogora

Tolosako naturaren
istoriotxoak ere
kontatuko dituzte
hitzaldi batean

Tolosa › 
2  tolosaldeko eta leitzaldeko hitza 2011ko apirilaren 29a, ostirala

grama oso indartsu bat dakar Na-
turaldira. Bestalde, argazkigin-
tza, nolabait, oinarrizko artea da
naturarentzat, eta hemen Jose
Benito Ruiz-en erakusketa izango
dugu. Horretaz gain, XX. mende
hasieraz geroztik, hainbat ekime-
nen bitartez natura maitatu eta
sustatu duten tolosarrak ere hiz-
pide izango ditugu. 
Gaur egungo telebistak eskaintzen
duena ikusita, jendeak aurretik ai-
patu dituzun guztien lana estima-
tzen duela uste al duzu?
Nik baietz pentsatu nahi dut. Ez
dut telebista gehiegirik ikusten,
baina National Geographic-ez
edo BBC-ko dokumentalez hitz
egitean, jende gehienak ezagu-
tzen ditu. Ikusleak nolabait ha-
rrapatu egiten dituela uste dut.
Zapping-a egiten ari zarela, natu-
rak eskainitako irudiak topa di-
tzakezu, eta horrek zenbait ikus-
leren arreta pizten duela uste dut,
irudi oso indartsuak eskaintzen
baitizkigute. Gai honekiko inte-
res handirik ez duenik ere izango
da, noski.
Eta erakusketari dagokionez, zer
ikusiko du bertaratzen denak?
Sentimendua, hitz batean. Emo-
zioa, erakarpena, eta hausnarke-
ta ere ikus daiteke. Argazki bako-

Martin: «Besteok
ikusten ez ditugun
gauzak harrapatzen
ditu kamerarekin»

Jose Benito Ruiz SOS
Litoral kanpainan
lanean ari da azken
urte betean

LANA
]Sukaldaria Villabonan. Su-
kaldaria behar da eguneko me-
nuak, kazuelak eta taberna ba-
teko sukalde arduradun izate-
ko. Euskara jakitea

ezinbestekoa da, baita ere an-
tzeko lanetan eskarmentua iza-
tea. Bidali curriculuma, villabo-
na2011@gmail.com helbidera.
Informazio gehiagorako, deitu
661 36 94 24 telefonora. 

Iragarki laburrak

Maiatzaren 22ko udal hauteskundeetarako ze-
rrenda aurkeztu zuen atzo Bildu koalizioak Iba-
rran. Alkategai bezala Jexux Peñagarikano joango
da. Bere atzetik, ondorengo herritarrak joango
dira: Oihane Sarasola, Iñaki Mugika, Laida Zubi-

llaga, Mikel Agirrezabala, Naiara Lopetegi, Euge-
nio Lopetegi, Itziar Saizar, Mikel Ezeiza, Maria Te-
resa Murua eta Asier Aranalde. Ordezko bezala
Amaia Zubiria, Lander Otermin eta Edurne Ola-
riaga aukeratu ditu Bilduk Ibarran.A.IMAZ

IBARRAKO BILDU-REN ZERRENDA

Irudia qIbarra

Oporraldia ez da amaitu oraindik, ez behintzat haurrentzat. Egun
hauetan ez aspertzeko, Ibarrako Kultura sailak Eriz Magoaren ema-
naldia antolatu zuen atzorako, Benito Izagirre Kultur Etxean. Aretoa
jendez bete zen, eta Eriz Magoak magiaren bidez birziklatzea zein
ederra izan daitekeen erakutsi zuen.HITZA

ERIZ MAGOAREN MAGIA

Irudia qIbarra

Asier Imaz 

Aurten Maiatzaren Lehena igan-
dean izango da, etzi. Gure eskual-
dean ordezkaritza duten sindika-
tuek kalera irteteko deia egin die
langileei, lan eskubideen defen-
tsan. CCOO-ek eta UGT-k Donos-
tian egingo dute manifestazioa,
12:00etan, Alderdi Ederretik abia-
tuta. Euskal gehiengo sindikalak,
ELA, LAB, EILAS, EHNE eta Hi-
ruk, euren aldetik, deialdi batera-
tua egin dute. Euskal langileok
gure baldintzak erabaki, badugu
alternatiba goiburupean, Bilbon
elkartuko dira 11:30ean, Jesusen
Bihotza plazan 

Bilgune Feministaren deialdia
Tolosaldeko eta Leitzaldeko Bil-
gune Feministatik Maiatzaren
Lehenean antolatu diren mobili-
zazioetan parte hartzeko deialdia
egin dute: «Baserritarrak, etxeko
langileak, garbitzaileak, kanpo-
ratuak, pentsionistak, langabe-
tuak, zaintzaileak, putak, e.a.
gara emakume langileak. Gazte-

ak, helduak, euskaldunak, etorki-
nak gara Euskal Herrian bizi ga-
ren emakume langileak. Adin eta
kolore ezberdinetako emakume-
ak gara, bai; gutako bakoitzak
modu berezituan pairatzen ditu-
gu krisi ekonomiko sozial honen
alde ilunenak. Emakumeon eten-
gabeko prekarizazioa da; krisi
ekonomiko hutsaletik harago
doan sistemaren krisi sistemati-
koaren ezaugarri nagusietako
bat. Baina prekarietatea izanik
gure ezaugarri, gure egoera eral-
datzeko apustuak batzen gaitu
guztioi. Feministak, prekarieta-
teari planto! Bizitza duinera salto!
Egingo baitugu». 

Bilgunetik azaldu dutenez,
Euskal Herri feminista lortzeko
bidean beste urrats bat izango da
etzikoa: «Duintasunik gabeko
etorkizunera kondenatu nahi gai-
tuzten arren, guk geuk, gaurda-
nik dagokigun geroa eraikitzen

jardun behar dugu. Gure eskubi-
deen aldeko borrokan, Euskal He-
rri feminista lortzeko borroka ez
baitago krisian». 

Lan munduan emakumeen
egoera oso larria dela salatu dute
Bilgunetik: «Emakume langile-
on errealitatea benetan da larria
eta horren adibide dugu emaku-
me gazteon egunerokoa, zeine-
tan, gure etorkizuna kolokan da-
goen. Zailtasunak ditugu lan
merkatuan sartzeko, gehienak
merkatu ezkutuan gaude lan es-
kubideak bermatu gabe, eta lan-
gabezi tasa oso altuak ditugu.
Orain, gainera, pentsioen errefor-
mak oinarrizko soldata minimo
bat ere ez digu bermatuko».

Emakumeak ekonomiaren
subjektu moduan aintzat har-
tuak izateko bidean, «ezinbeste-
kotzat» jo dute lanerako eskubi-
dea, oinarri izatea Bilgune Femi-
nistatik.

Bilgune Feministak
Maiatzaren Lehenean kalera
ateratzeko eskatu du
Euskal gehiengo
sindikalak Bilbon
egingo du
manifestazioa etzi,
11:30etik aurrera

Etziko Txekor Jatera
joateko azken aukera

BALIARRAIN ›Maiatzaren 1ean,
etzi, Txekor Jatea egingo dute
Baliarraingo frontoian,
14:00etatik aurrera. Aurrez,
10:00etatik aurrera, lorezain
bat izango da herrian, udaberri-
ko loreak saltzeko asmoz. Ber-
tan bazkaldu nahi duenak,
azken txartelak erosteko auke-
ra dauka oraindik. Horretarako,
680 91 53 34 telefono zenbaki-
ra deitu beharko du, eta Aitzibe-
rrengatik galdetu. 25 euroren
truke, txorixo egosia, txekorra
entsaladarekin eta postrea
jateko aukera edukiko dute baz-
kaldarrek.

Espainiako Txapelketan
hiru eskualdeko batel

ARRAUNA ›Asteburu honetan
Espainiako Batelen Txapelketa
jokatuko da Galiziako uretan.
Ferrolera Tolosaldeko Arraun
Klubeko hiru batel joango dira,
bandera lortzeko asmoz. Etorki-
zuneko emakumeak alde bate-
tik, eta bestetik infantil eta
kadete mutilak. Azken hauek
1.500 metroko eremuan egingo
dute arraun, eta beste bi bate-
lak 1.000 metrotan ariko dira.
Estropada Espainiako Arraun
Federazioak antolatzen du eta
asteburukoa LXVIII. edizioa
izango da. Larunbatean hasiko
dira lehiak eta igandean eraba-
kiko da txapeldunak nortzuk
izan diren.

‘Datu baseen lanketa’
ikastaroa zabalik

TOLOSA ›Tolosaldea Goi mai-
lako Lanbide Heziketa Institu-
tuak adierazi duenez, maiatza-
ren 4ean, Datu baseen lanketa
(acces) (50 ordu) ikastaroa
hasiko da eta bertan parte har-
tzeko lekua dago oraindik. Ikas-
taroa langileentzat zuzenduta
dago eta doan izango da. Izen
ematea ikastetxean bertan egin
daiteke, edo 943 65 11 47 zen-
bakira deituta.

Asteburuko kirol
aktibitateko partidak

TOLOSA ›Asteburuko kirol akti-
bitatean ohi baino lehia gutxia-
go egongo dira Tolosan. Bihar,
Usabalen, Bide Bide Ibizak sas-
kibaloi partida jokatuko du
18:00etan. Berazubin,
17:00etan, Tolosa CF talde
jubenilak jokatuko du. Egun
berean, Beotibar pilotalekuan,
Emakumeen Paleta Topaketa-
ko lau partida jokatuko dira,
16:30etik aurrera.

Sega txapelketan parte
hartzeko aukera

SEGA ›Euskal Herriko III. Sega
Ligaxkan izena emateko epea
oraindik irekita aurkitzen da,
nahiz eta maiatzaren 1ean
amaituko den. Adinaren arabe-
rako maila desberdinak antola-
tu dituzte. Izena emateko edo
informazio gehiagorako 615 74
34 11ra edo 669 64 11 97ra deitu
behar da; edo
almitzasega@yahoo.es helbi-
de elektronikora idatzi.

DLaburrak



Imanol Garcia 

Igandetik aurrera, Aralarko la-
rreek milaka abere jasoko dituz-
te. Larre Irekiera Festa ospatuko
dute Larraitzen etzi, Gipuzkoa
eta Nafarroa batzen dituen men-
dikatera animaliak igotzeko bai-
mena ematen dela zabaltzeko.
Guztira, larre preziatu horietara,

zehazki Enirio-Aralar Mankomu-
nitatearenak direnetara, 18.000
ardi, 800 behi eta 750 behor era-
mango dituzte. 

Larraitzetik ez dira, noski,
igandean milaka abere horiek
igoko. Egun horretan zenbait
buru igaroko dira Abaltzisketako
auzotik, 12:00ak inguruan suziria
botatzen denean. Eta hurrengo

egunetan beste lau sarrera natu-
ral ere erabiliko dira: Amezketa-
ko Ondarreko langa, Zaldibiko
Olako Saroi, eta Ataungo Erreka-
beltz eta Baiarrate. Joxe Antonio
Irastortza mankomunitateko ba-
sozainak dioenez, «azken urtee-
tan gora egin du abereak igotzeko
eskaerek».

Mankomunitatea osatzen du-
ten hamabost herrietan errolda-
tuta daudenak dute aukera abere-
ak igotzeko. Udan egon ondoren,
ardiak urriaren erditik azkenera
bitarte jaisten hasten dira.
Behien gehiengo bat zertxobait
lehenago eta behorrak zertxobait
geroxeago jaisten dituzte.

140 abeltzainek izaten dituzte
abereak Aralarren, horietatik 40

artzain profesionalak. Azken
hauek gaztak egiten dituzten ga-
raietan egon ohi dira mendian.
«Lehen baino gutxiago», zehaz-
ten du Irastortzak. «Joan eta eto-
rri ibiltzen dira, behean ere lana
izaten dutelako». Abereen zain-
ketari dagokionez, «behiek eta be-
horrek ez dute zainketa handirik
behar», dio basozainak. «Tarteka-
ko begiratu batekin horiena egi-
ten da. Bestalde, artalde bakoi-
tzak eremu jakin batzuk izaten di-
tuzte ibilbiderako, eta batzuetan
horiek errespatzea pixka bat kos-
tatzen da, baina orokorrean ba-
koitzak bere etxola ingurura era-
maten ditu. Tarteka ematen dira
nahasketa batzuk, baina norma-
lean ardiak nahiko autonomoak

dira, ezagutzen dute bere etxola
non dagoen».

Larre eremu bezala 2.200 hekta-
rea ditu Enirio-Aralarrek. Gana-
du handiaren kopurua goraka
doa. Irastortzak dioenez, «bataz
besteko kalkulu batzuk badaude,
eta aurki kontuan izan beharko
da abere kopurua mugatzen den». 

Abeltzainak gustura eramaten
dituzte abereak mendiko larree-
tara. «Aralar oso leku preziatua
da. Oso jan goxoa du, eta uda par-
tean ganadua altura batetik gora
normalean hobeto ibiltzen da»,
azaldu du basozainak. Azken ur-
teetan aska eta ur azpiegituretan
«hobekuntza handia» egin dela
dio. «Horrekin ziurtatzen da ga-
nadua nahiko baldintza onetan
ibiltzea, eta hori horrela izanik
animatu egin da jendea. Horrega-
tik, behien presentzia izugarri
hasi da urte gutxitan». 

Ardiak askatasunean
Orendaingo Zelaieta baserriko
Joxe Antonio Garmendia eta Mai-
der Murua senar-emazteak eta
Juan Mari Garmendiak beraien
artaldeak eramaten dituzte Ara-
larrera. Maiatza erdi aldera ardi
antzuak igotzen dituzte eta maia-
tza bukaera aldera jezten direne-
kin igotzen dira. Hilabete inguru
gazta egiten aritzen dira. Urria-
ren bukaeran jaisten dituzte ar-
diak.

Maider Muruak azaldu duenez,
«guretzako ardiak Aralarrera igo-
tzea, hasteko askatasun bat iza-
ten da. Orendainen egongo balira
ardiak, beti egon beharko ginen
larreak jartzen. Mendian askata-
sunean ibiltzen dira eta beraiek
ere gustura joaten dira». Men-
dian, alturan egoteak, gaixota-
sun gutxiago izaten dituzte abere-
ek. «Bronkioetatik-eta askoz ho-
beto egoten dira», dio Muruak.

Ardiek, data iristen denean, ba-
dakite mendira doazela. Muruak
askotan kontatu izan du horren
adibidea: «Itsasondon artzain
ibiltzen nintzela, utzi izaten ni-
tuen kentzeko ardi zaharrak.
Egun batean langa irekita utzi eta
gogoratzen naiz Ertzaintzak dei-
tu zidala esanez ardi bat zihoala
Zaldibia bidean, eta nirea izango
zela. Eta joan nintzen, eta halaxe
zen: ardia mendira zihoan. Beste-
ekin batera ez nuen eraman eta
berak, langa irekita harrapatu
zuenean, mendirako bidea hartu
zuen». Muruak gaineratzen due-
nez, «ardiak konturatzen dira bai
mendira joateko garaia denean
eta bai behera jaistekoa denean».

Jezteko garaian hiru artzainak
mendian izaten dira, gazta ere
egin behar delako. «Jezteari uzten

diogunean», dio Muruak, «bela-
rra egitera jaitsi behar izaten
dugu behera. Lanaren arabera
izaten da goian ematen dugun
denbora». Muruak Esnaurretako
etxolara eramaten ditu eta bere
senarrak Koaurrekora. Zelaieta
izeneko gazta egiten dute eta ko-
mertzioetara eramaten dute eta
etxean ere saltzen dute. 

Azken urteetan inbertsioak
egin dituzte, baina horiei ere buel-
ta emateko lan gehiago egitea su-
posatzen diela azaldu du Muruak,
«animali kopurua ere igo egin be-
har duzulako». Administraziotik
«laguntza gutxi» jasotzen dutela
esaten du: «Industria gehiago la-
guntzen da gure sektorearekin al-
deratuta. Ni etxolara autoan igo-
tzen naiz, baina nire senarrak oi-
nez igo behar du, orain 50 urte
atzeratzea bezala». Kexu da ere
beraien produktua gutxi balora-
tzen delako: «Arkumea orain 30
edo 40 urteko prezioan dago, eta
esnea saltzen dutenak ere gaizki
daude».

Ardi mozteari omenaldia
Etziko festari dagokionez, egural-
diak asko baldintzatzen du jende-
ak bertara joatea. Bestalde, Iras-
tortzak gogora ekartzen duenez,
etzi ere Gazta Eguna izango da
Idiazabalen eta Landare Berezien
Azoka Aian. «Aurten ez dugu es-
pero besteetan bezainbeste jende,
baina, hala ere, etorriko dela pen-
tsatzen dut», gaineratzen du La-
rre Irekieraren Festako antola-
tzaileak. «Larraitz berez erakar-
garria da. Gainera ikuskizunen
bat izaten da urtero, eta aurten
ardi moztearen marka egongo
da». 

Irastortzak dioenez, «kontuan
izan behar da, lehen jendea bil-
tzen zela ardi moztea egiteko. Au-
zolanean egiten zen lana, eta otor-
duak prestatzen ziren. Orain sek-
tore guztietan horrelakoak
galtzen ari dira. Ardi mozteari
omenaldia eginez, antolatu dugu
marka ahalegina». 

Hogei mila abere inguru igoko
dituzte Aralarko larreetara

Aralarko Larre Irekiera Festa egingo dute
etzi Larraitzen, eta data horretatik aurrera
igo ahalko dituzte abeltzainek animaliak   

140 abeltzainek erabiltzen dituzte larreak,
horietatik 40 artzaintzatik bizi dira

Iazko Larre Irekiera Festan, abelburuak zain Larraitzetik gora Aralarrerako bidea hartzeko. ESTI EZEIZA

p10:00.Postuen irekiera eta tri-
kitilariak festa gunean zehar.
p11:00.Ustaritzeko Gaiteroak.
p11:30.Mendiko Behor eta Zal-
dien Gipuzkoako II. Lehiaketa.
p12:00.Aralarko larreak ireki-
tzeko suziria. Ondoren, jaialdia:
Migel Mari Sagastume
Aimendi-k ardi mozten marka-
ahalegina; Bixente Gorostidi eta
Mikel Mendizabal bertsolariak;
Juan Inazio Barberia kantaria;
Ustaritzeko Gaiteroak eta Muji-
ka eta Etxeberritxo trikitilariak;
abere erakusketa, eskulangin-
tza saioak eta bertako produk-
tuen salmenta.
p17:00.Erromeria Mujika eta
Etxeberritxo trikitilariekin.
pEgun osoan: Abaltzisketako
pilotalekuan Luis Erasok moto-
zerraz egindako eskulturak eza-
rriko dira ikusgai eta salgai.

GLarre Irekiera Festa

Maier Ugartemendia Berastegi

Luis Eraso (Berastegi, 1955) egu-
rrarekin lan egiten duen artisaua
da. 1998an herriko festetan zer-
bait desberdina egiteko asmoz,
motozerrarekin erakustaldi bat
egiten hasi zen. Gaur egun, era-
kustaldieez gain, barrurako
nahiz kanporako egurrezko iru-
diak, eskulturak, altzariak eta
abar egiten ditu.  

Bere Berastegiko tailerrean
daukan erakusketan ikusgai dau-
de berak egindako hainbat lan.
www.ikusgarri.net orrian berari
eta bere lanari buruzko informa-
zio guztia eskuragarri dago. Era-
kusketa ikustera joan nahi izanez
gero, edo beste edozein gauza ja-
kin nahi izanez gero, 679 836 720 te-
lefono zenbakira deitu, eta adeita-
sun osoz erantzungo dizuete Luis
Erasok.

Hala ere, asteburu honetan
Abaltzisketan ere ikusi eta erosi
ahal izango dira bere irudiak. La-
rreen irekiera dela eta, Erasoren
lanen erakusketa bat egongo da
Abaltzisketako pilotalekuan. La-
runbat arratsaldean, eta igande-
an egun guztian zabalik egongo
da bertaratu nahi dutenentzat.
Noiz eta nolatan hasi zinen egurrare-
kin lanean?
Ni gazte denboran aizkoran asko
ibilitakoa naiz. Mendian ere lan
asko egin izan dut. Nire lana mo-
tozerrarekin lotua egon izan da.
Aizkora munduan , gutaz aparte,
jende asko zebilela ikusi nuen, eta
horregatik, motozerrarekin zer-
bait berria sortzea pentsatu
nuen. Herriko festa batzutan aul-
ki bat egiten hasi ginen. Hurren-
go urtean, basurde bat egin ge-
nuen, berriz. Orduan, Aresotik
deitu ziguten, erakustaldi bat egi-
teko festetan. Hirugarren erakus-
taldiarako, Nafarroako Zirauki

herritik deitu ziguten. Eta, kezka
izan genuen haraino nola joango
ote ginen pentsatzen. Orain, be-
rriz, 6 orduko bidaiak ere egiten
ditugu.  Herriko festatan zerbait
berria sortzeko asmotan hasi gi-
nen, eta pixkanaka pixkanaka
hona iritsi naiz. 
Nondik hartzen dituzu irudi hauek
sortzeko ideiak?
Irudimena landuz gero, gauza
asko etortzen dira burura, baina
beharra ez badago ez da lantzen
eta bere horretan jarraitzen da.
Nik, ordea, gauza bat egiten du-
danean hurrengoa nola egin pen-
tsatzen hasten naiz, eta hortik
sortzen zait. Askotan egurrak be-
rak ere esaten dizu zertarako gai
den. Egur guztiekin ez duzu nahi
duzun guztia egiten. Nik uste be-
rezkoa dela, irudimenak ekar-
tzen dizkidan gauzak direla.
Nola erabakitzen duzue zein egur
erabili eta nola landu?

Plazako lanean txopoa erabiltzen
dugu. Lana azkar egin behar iza-
ten dugunez, egur xamurra be-
har izaten dugu. Pinua xamurra
da, baina, zikina da. Azken urtee-
tan txopoa erabiltzen dugu, gar-
biagoa baita. Tailerreko laneta-
rako txopoa, izeia, eta gehienbat
pagoa erabiltzen ditut.

Nola lortzen duzu horrelako enbor
batetik, horrelako gauza zehatzak
atertzea?
Aurrena, egurra berde dagoelala-
na egiten dut. Puska handienak
kendu eta lehortzen uzten duzu.
Gero, egurrak bere mugimen-
duak egiten dituenean, orduan
hasten zara txukunago jartzen.
Bereziago jartzen. Orain, moto-
zerrak ere era guztietakoak dau-
de.Azkeneko ukitua egiteko mo-
tozerra txikiak daude. Eta, gero,
lehortzen denean paper-latzare-
kin leundu eta txukuntzen dugu.
Tailerrean bertan erakusketa bat
duzu, baina, erakustaldiak egiten
ere ibiltzen zara. Non aritzen zara
gusturago?
Erakustaldian gusturago. Gaine-
ra, hemen daukadan lanak ez du
bizitzeko adina ematen. Udan
plazan egiten ditugun erakustal-
diek laguntzen didate. Urte bate-
an, esate baterako, 72  egin geni-
tuen.
Zer ikusi ahal izango da larunbatean
eta igandean Abaltzisketako era-
kusketan?
Denetatik egongo da: animaliak,
pertsonaiak, altzariak, etxerako
apaingarriak, eskulturak... Neu-
rri eta forma ezberdinak egongo
dira.

Luis Eraso qArtisaua

Luis Eraso, egurrarekin lanean aritzen den artisaua da. Larre irekiera dela eta, larunbat
arratsaldean eta igandean, egun guztian, bere lanak ikusi ahal izango dira Abaltzisketan.

«Festetan zerbait berria sortzeko
asmotan hasi, eta hona iritsi naiz»

M. UGARTEMENDIA

Era guztietako irudiak ikusi ahal izango dira erakusketan. M. UGARTEMENDIA



E. Maiz Amasa-Villabona

Maiatzaren 7an, larunbatean,
Amasa-Villabonako plazan, Bizi-
tzea desira izanik, okupatzea be-
harra da autogestio jardunaldiak
izango dira. Eguna 09:30ean hasi-
ko dute  muntaia eginez, eta
11:00etatik aurrera, tailerrak
egingo dituzte: elektrizitatea, bi-
zikleta konponketa, eguzki plaka
bidez argia ogia eta pizza egitea.
14:00etan bazkaria egingo dute,
eta jarraian, 16:00etan hasita kan-
tautoreak ariko dira. Tombola ere
jarriko dute. Bazkarian eta tonbo-
lan jasotako dirua, Aiztondo bai-
larako okupazio erresistentzi ku-
txara bideratuko dute. 

‘Bizitzea desira
izanik,
okupatzea
beharra da’
jardunaldiak

Maiatzaren 7an, egun
guztian zehar,
autogestio jardunaldiak
egingo dituzte 
herriko plazan 

Eneritz Maiz Irura

Irurako Udalak, Trinketea barru-
tik eta kanpotik berrituko du.
Trinketeaz gain, teilatua, aldage-
lak, komunak eta taberna ere be-
rrituko dituzte. Gipuzkoako Foru
Aldundiko diru laguntza balia-
tuz, kanpotik eta barrutik berri-
tuko dute.

Teilatua, taberna, trinketea eta
aldagelak zaharkituak zeudela
eta, obrak egiteko beharra aurrei-
kusia zuen udalak. Eta Gipuzkoa-
ko Foru Aldunditik jasoko duen
250.000 euroko laguntzari esker,
ekainean obra hauek egiten hasi-
ko dira. Guztira 550.000 euro gas-
tatuko dituzte, eta osatzeko falta
den zatia udalak bere gain hartu-
ko du.

Oraingo taberna eta aldagelen
zatia bota, eta berria egingo dute.
Era berean, lehen eta bigarren so-
lairuek kanpo aldera dituzten, eta
erabiltzen ez diren balkoiak ere
desagertu egingo dira, leku hori
erabilgarri bilakatuz.  

Bota ostean, sarrera, eskaile-
rak eta igogailua kokatuko dituz-
te, eta balkoiak dauden lekua
aprobetxatuz, kirola egiteko lo-
kal bana geratuko zaie herrita-
rrei, bi solairuetan.  Hirugarren
solairua ere badute, baina ez dute
momentuz obrarik egingo. 

Gaur egun, taberna behean ba-
dago ere, proiektu berriarekin le-
hen solairura igoko dute. Eta te-
rraza ere izango du.

Gaur egungo taberna, maiatze-
an itxiko dute, gauza guztiak ate-
ra ditzaten, eta botatzeko prest
egon dadin. 

Trinketea, bi metro motzago 
Trinketea ere guztiz berrituko
dute barrutik. Eta berritzeko
proiektua egiterakoan, kantxa,
araudiak dioena baino bi metro
luzeago dela konturatu dira. Be-
raz, bi metro kenduko dizkiote.
Eta hau kristalez itxiko dute, pu-
blikoari partidak bertatik ikuste-
ko aukera eskainiz. Eta lehen so-
lairuak ere kristala izango du, ta-
bernatik ikusteko aukerarekin. 

Frontoia eta trinketea, lotuta
Obra hauek baliatuz, trinketea
eta pilotalekua, korridore baten
bidez lotuko dituzte. Gaur egun,
trinketetik pilotalekura pasa
nahi izanez gero, kanpoko aldetik
pasa beharra dago. Obra hauek
egiten dituztenean ordea, behin
barrura sartuta, batetik bestera
joateko aukera izango da. Eta ko-
munak eta aldagelak partekatu-
ko dituzte.  

Momentuz, proiektuan horrela
jaso ez badute ere, Marimi Ugalde
alkatearen hitzetan, lehen solai-
ruan ere, gauza bera egingo dute.
Hau da, pilotalekuko harmaileta-
tik, lehen solairuan kokatuko den
taberna eta honen terrazara pasa-
tzeko aukera eskainiko dute.  Au-
rrerago, eta tabernara zuzenean
sartu ahal izateko, pasabide bat
egingo dute Sagasti kaletik barre-
na. 

Trinketeak eta tabernak, kanpotik 
eta barrutik, itxura berria izango dute 

Udalak diru laguntza
jaso du Trinketea
berritzeko lanak
egiteko; taberna lekuz
aldatuko dute

Gaur egun trinketeak duen itxura guztiz aldatuko da. Taberna eta terraza lehen solairura aldatuko dira, eta alboko balkoiak desagertu egingo dira. E. MAIZ

Obrak amaitzean, aurretik eta albotik itxura berria izango du. E. MAIZ

Alkartasuna Elkarteko
lehendakaritza, aukeran

ANOETA ›Anoetako Jubilatuen
Alkartasuna Biltokiak bilkura
egingo du maiatzaren 10ean,
18:30ean. Bertan jorratuko den
gaia hau da: elkarteko lehenda-
karia aukeratzea eta izenda-
tzea. Galderak egiteko aukera
ere izango da.

Haurreskolak ate irekiera
egingo du asteartean
ALBIZTUR ›Haurreskolan ate
irekiera egingo dute maiatzaren
3an. 15:00etatik 17:00ak ingu-
rura, hitzaldi txiki bat emango
da, antolaketa eta irudiekin.
2010 eta 2011 urteetan guraso
izan diren edo izango direnen-
tzat da, eta izen-emateak
maiatzaren 2tik 13ra egin
beharko dira. Hala ere, ikusi
nahi duenak, posible izango du
asteazken eta ostiral arratsal-
detan 16:00etatik 19:00etara.

Igandean Andatza Eguna
ospatuko dute
ZIZURKIL ›Zizurkil eta Usurbil-
go herrietako elkarte eta uda-
lek, Andatza Eguna antolatu
dute iganderako. Herritarrei
Andatza mendira igotzeko
deialdia egiten diete. 11:00etan,
hamaiketakoa egingo dute, eta
trikitilariak eta bertsolariak
izango dira. 12:00etan, Herri
Kirol eta jokoak izango dira, eta
14:00etan bazkaria (norberak
berea eramanda). Kafea eta
kopa banatuko dira.

DLaburrak Izaskunen maiatzean
egunero mezak izango dira
IBARRA ›Aste Santua pasa
ostean, Ama Birjinaren hilabe-
tea izaten da maiatza. Eta hiru-
rogei urte baino gehiago duen
ohiturari jarraituz, aurten ere,
Izaskungo Santutegian mezak
izango dira. Maiatzeko hilabete
osoan, egunero ospatuko dituz-
te. Astelehenetik ostiralera goi-
zean goiz, 06:45ean izango
dira, eta  igandetan 11:00etan
izango dira. Beraz, Izaskunera
joateko aukera du nahi duenak.

Taberna eta Elkarteen
arteko Mus Txapelketa
IRURA›Gaur, 22:30ean hasiko
da Ametsa Trinketeko taber-
nan, urtero jokatzen den Taber-
na eta Elkarteen arteko Mus
Txapelketa. Bi kanporaketa
jokatuko dira. Hurrengo biak,
maiatzaren 6an jokatuko dira
Enara Tabernan eta Irura Kafe-
tegian. 5. kanporaketa eta fina-
laurdenak Aizpurua Jatetxean
izango dira hilaren 13an. Hilaren
21ean Zaharren Biltokian fina-
lerdiak eta finala izango dira.

Tolosaldea › 
6  tolosaldeko eta leitzaldeko hitza 2011ko apirilaren 29a, ostirala

E. Maiz Amasa-Villabona

Astelehenean, udaletxeko batzar
aretoan,  ez ohiko osoko bilkura
egingo dute 20:00etan. Hiru mozio
jorratuko dituzte: Entzutegi Na-
zionalaren aginduz atxilotuak
eta inkomunikatuak izan diren
Lander Etxeberria, Carlos Besan-
ce eta Manex Castro herritarren
tortura salaketen mozioa; Remi:
Motibazio politikoak eragindako
biktima mozioa; eta herri tibeta-
rraren eskubideen onarpenari
dagokiona.

Astelehenean
hiru mozio
onartzeko ez
ohiko bilkura
egingo dute

R. C. Ibarra

Ibarra Racing motoziklismo tal-
dea prest dago igandean Teruel
herriko Alcañizeko zirkuituan
denboraldi berri bati hasiera
emateko. Iazko azken lasterketan
motorra txikitu zitzaien, eta tal-
dekideek negu osoa eman dute la-
nean motor berri bat lortzeko.

Motor berria martxoan Azkain
Motoak-ekin lortutako azken or-
duko akordio bati esker eskuratu
dute. 

Zona Norte Txapelketa
Aurtengoan, Zona Norte Txapel-
ketan parte hartuko du taldeak
Koldo Alonso gidari ibartarrare-
kin. Txapelketa berri hau hainbat
federaziok bat egin dutelako sor-
tu dute, eta 5 lasterketa izango
ditu. 

Nahiz eta motor berriarekin
aritzeko denbora gehiegi ez duten
izan, taldea itxaropentsu agertu
da Series 600 mailako txapelketa
berri honi aurre egiteko. Taldeki-

deek eskerrak eman nahi dizkiete
partaidetza hau posible egiten du-
ten urteroko laguntzaileei; Ando-
aingo Azkain Motoak, Tolosako
TRT tailerrak, Ibarrako Udala,
Ibarrako Gurutze karrozeriak eta
Quieropilotar.com izeneko web-
guneari. 

Komunikazio bide berriak
Era berean, taldeak komunikazio
bide berriak ireki nahi ditu Face-
book-en ireki berri duen Ibarra-
Racing gunearekin.

Bertan taldearen gorabehera
guztiak jarraitzeko aukera eskai-
niko dutelerik.

Hurrengo saioa maiatzaren
28an izango da Los Arcosen (Na-
farroa), datorrena uztailaren
17an berriz ere Alcañizen, eta az-
ken biak Los Arcosen izango dira,
bata irailaren 3an eta urriaren
22an bestea. 

Ibarra Racing taldeak 
igandean hasiko du denboraldia
Igandean Teruel 
herriko Alcañizeko
zirkuituan ariko da
Koldo Alonso 
gidari ibartarra

Koldo Alonso gidaria. HITZA

2 Urteurrena

5.URTEURRENA

MARIA OTEGI
GARMENDIA 

Erreza izan zen zu maitatzea
ezinezkoa, ordea, zu ahaztea

SENITARTEKOAK

Urteurreneko meza etzi, igandea, goizeko HAMAIKETAN
izango da Zumarragako ANDRE MARI JASOKUNDEAREN
PARROKIAN.

ZUMARRAGA, 2011ko apirilaren 29a

ESKELAK

943-65 56 95
tolosaldean@hitza.info

Erredakzioa 

Gaur iluntzean ohiko elkarreta-
ratzeak izango dira Tolosaldeko
eta Leitzaldeko herrietan Ami-
nistiaren Aldeko Mugimendua-
ren deialdiari jarraituz. «Euskal
preso, iheslari, eta beraien senide-
en bizitzak inpunitate osoz egu-
nero erruleta krudelean ezartzen
dituen espetxe politika horrekin
bukatu behar dela aldarrikatu be-
har dugu», argitu du AAMk. Ai-
patu behar da, era berean, Lander
Etxeberria preso billabonatarra
pasa den astean Madrileko Estre-
mera espetxera eraman zutela.

Elkarretaratzeak
izango dira gaur,
hileko azken
ostirala dela eta

Ohiko deia egin du
Amnistiaren 
Aldeko Mugimenduak
hileko azken ostirala
dela eta

GAUR

]Aduna. 20:00etan.
]Alegia. 19:30ean.
]Amezketa. 19:30ean.
]Anoeta. 19:30ean.
]Asteasu. 20:00etan.
] Ibarra. 19:30ean.
] Ikaztegieta. 20:30ean.
]Lizartza. 20:00etan.
]Orendain. 20:00etan.
]Tolosa. 19:30ean.
]Villabona. 20:00etan.
]Zizurkil. 20:00etan.
]Leaburu-Txarama. 20:15ean 
Leaburun.
]Leitza. 20:00etan.

GAzken ostiralak

R. C. Tolosa

Bide Ertzean talde tolosarraren
Don Inorrez kantak irabazi du 
Espainiako Musika saria, euska-
razko kantu onenaren atalean. 

Taldeko Joni Ubedak argitu
duenez, «pozik» hartu dute be-
rria, baina ez daude «bereziki
hunkituta», beren lehentasuna
lana baita, «kontzertuak eman,
kantak prestatu... orain horretan
ari gara buru-belarri, kanta berri

bat prestatzen. Sari bat jasotzea
ona da hala eta guztiz ere, zure
lana horrela baloratzen dutela ja-
kitea eskertzekoa da», argitu du
taldekideak. 

«Sari honek hemendik kanpo
ezagunak egiteko balio badu, pri-
meran, gu lanerako prest gaude,
emanaldiak eskaintzeko... baina
guk beste parametro batzuetan
egiten dugu lan. Hemen bagaude
ikuslegoarengatik da, gure disko-
ak erosten dituztenengatik, hori
oso argi dugu», gaineratu du Ube-
dak. 

Jose Luis Otamendi
Jose Luis Otamendi poetaren hi-
tzak dira Don Inorrezekoak. 

«Harekin lehen kolaborazioa
egin genuenean dagoeneko aipa-
tzen zigun Azpeitian ‘Don Ino-
rrez’ kontzeptua erabiltzen dela
umeei kargu hartzeko: Hau edo
beste hori egiten ez baduzu, Don
Inorrez etorriko da», zioen iaz
Imanol Ubeda taldeko kideak. 

Bide Ertzean taldearen ‘Don
Inorrez’, euskarazko kantu onena 
«Sari bat jasotzea beti
da ona, baina ez gaude
bereziki hunkituta, gure
lehentasuna lana da»,
dio Joni Ubedak

Bide Ertzean taldea Leidorren eskainitako kontzertuan. HITZA

2 Farmaziak

GAUR

pTolosa.Bronte, C. I.
Korreo kalea, 20.
Telefonoa: 943 67 60 13.
pLeitza.Campos, M. Z.
Elbarren, 52.
Telefonoa: 112.

2 Agurrak

2 Agenda

DEIALDIAK

pIbarra. Irrintzi taldearen Mus-
Hika emanaldia gaur, 17:00etan
kultur etxean.
pTolosa.Biharko kantu jirako
entsegua gaur, 20:00etan Udal
Musika Eskolan. Kantu jira, ai-
patu bezala, bihar izango da
12:00etan Tontokaletik irtenda.
pZizurkil. II. Aiztondora ! Elkar-
tasun Eguna Zizurkil Goian
bihar. 12:00etan gazteen pilota
partida; 13:00etan herri kirolak
plazan; 14:30ean herri bazkaria;
ondoren, dispertsioaren aurka-
ko ekitaldia eta senideei ome-
naldia; 17:00etan haur jolasak
plazan; ondoren herria kantuz;
22:30ean bertso saioa Amaia
Agirre, Jexux Mari Irazu, Sustrai
Colina, Hodei Barroso, Unai Itu-
rriaga eta Iker zubeldiarekin.
pLeitza.Natur Bideen Eguna
bihar. 09:00etatik aurrera ibil-
bide ugari egiteko aukera izango
da. 11:15ean tren txutxua izango
da Uitziko tuneleko hegoaldetik
irtenda, eta 12:30ean pintxoak,
musika, zozketak eta abar izan-
go dira plazan.

pLeitza.Erretiratuen eguna
igandean. 11:00etan meza na-
gusia; 13:30ean bazkaria Landa
jatetxean; eta ondoren 85 urte
aurten betetzen dituztenei eta
urrezko ezteiak ospatzen dituen
bikoteari oroigarria emango
diete. Ondoren musika izango
da.
pAduna.Asvineneak antola-
tzen duen V. Poltsiko Lehiaketa-
ko lehen gala gaur, 22:30etik
aurrera Asvinenean bertan. Sei
taldek parte hartuko dute: Per-
min Mañifikue, Edurne Agirreza-
bala, Viento en Pompa, Beras-
tegiko Antzerki Taldea, Banarte
eta Aldraka Antzerki Taldea.
Epaimahaiak zein ikusleek hau-
taturiko bi talde pasako dira hu-
rrengo fasera, hau ekainak 10 bi-
tarte ostiralero izango da.

JAIAK

pOrexa.Santa Krutzak. Gaur
19:30ean oilarraren jaitsiera; ja-
rraian buruhandiak, txistulariak
eta batukada; 20:30ean afari
merienda; ondoren Txan Ma-
goa; eta 24:00etan Dj Bull.

Bihar 16:30ean ume jolasak;
ondoren merienda; 21:00etan
herri afaria; ondoren, Imuntzo
eta Beloki, eta Dj Bull; goizalde-
an baratzuri zopa banatuko
dute. Igandean 18:00etan aiz-
kolariak: Jesus Mari Mujika eta
Iñaki Azurmendi; ondoren sa-
gardo dastatzea Lizartzako ISK
& BILLA txarangak alaiturik.
pAsteasu.Elizmendi auzoko
jaiak. Bihar 16:00etan mus txa-
pelketa; 16:30ean txupinazoa
eta Simonen jaitsiera jaie hasie-
ra emateko; ondoren duatloia
eta haurrentzako jolasak;
19:00etan haurrek zezen txiki
eta poneyekin jolasteko aukera
izango dute; 20:30ean herri
afaria; 23:00etan erromeria Ku-
pela taldearekin; goizaldean
txokolatada. Igandean 11:30ean
meza; ondoren hamaiketakoa
eta aldi berean, toka txapelke-
ta, guztia Laja eta Landakanda
trikitilariek alaiturik; 17:30ean
herri kirolen erakustaldia (Aratz
Mugerza eta Jokin Alkizalete
aizkolariak; Odei Iruretagoiena
harri jasotzen); ondoren Laja
eta Landakanda; 21:00etan Si-

monen igoera; ondoren Laja eta
Landakandaren erromeria.

KIROLAK

pVillabona.Gaur 19:00ean Be-
har Zana pilotalekuan Gipuzko-
ako Herriarteko Pilota Txapel-
ketaren saioa: Amasa-Villabo-
na Astigarragaren aurka. Bihar
Berrobi eta Bidegoianen arte-
koa izango da.

ZINEMA

pTolosa.The fighter gaur
22:30ean Leidor aretoan.
pTolosa.Los chicos están bien
bihar, 19:30ean Leidorren eta
The fighter 22:30ean.
pVillabona.Sin límite bihar Gu-
rea zineman, 19:30ean eta
22:15ean.
pTolosa.Esta abuela es mi pa-
dre igandean Leidorren
17:00etan; The fighter
19:30ean; eta Los chicos están
bien 22:00etan.
pVillabona.Sin límite igande-
an Gurean, 19:30ean.
pTolosa.Los chicos están bien

astelehenean 20:30ean Leido-
rren. Ikuslearen eguna.
pVillabona.Sin límite pelikula
astelehenean Gurean,
21:30ean.

ERAKUSKETAK

pTolosa.Jose Benito Ruizen
Giza izaera eta izadia argazki
erakusketa Aranburu jauregian
Naturaldia jardunaldien ba-
rruan gaurtik maiatzaren
31 arte.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

BIHAR

pIbarra.L. Lejeune,
Euskal Heria kalea, 46.
Telefonoa: 943 67 32 74.
pLeitza.Campos, M. Z.
Elbarren, 52.
Telefonoa: 112.

ETZI

pTolosa.Olarreaga, I.
Korreo kalea, 2.
Telefonoa: 943 67 01 28.
pLeitza.Campos, M. Z.
Elbarren, 52.
Telefonoa: 112.

ETZIDAMU

pTolosa.Azpiroz, L.
Amarotz auzoa, 9.
Telefonoa: 943 67 51 18.
pLeitza.Larraia, M.I.
Elbarren, 95.
Telefonoa: 112.


